
WATERLOO

Waterloo ! Waterloo ! Waterloo ! grigneuse daegne!
Come ène wache à boûre dins ène basse trop bwagne,

Dins t’ vichnauve di bwès, di tiènes, di chavêyes,
L’ trisse mwârt ècomèléve dès tchaurs fwârt cotrawêyes.

D’on costé c’ èst l’ Urope di l’ ôte c’èst l’ France.
Pokes di song ! Dès vayants, l’ Diè broyéve l’ èspèrance.

L’ Victwêre pètéve èvoye, l’ sôrt dèdja scran !
Å Waterloo ! Dji plore, djoké è plin ahan,

Paski lès dêrins soûdârd dèl tote dêrinne bate,
K’ on stî lès pus grands, k’ on fait ployî pate à pate

Vint rwès ! Trèvautchî lès Alpes ! Pèstèlé foû l’ Rhin !
L’ âme avou lès clêrons tchantant dispû lontins.

L’ nût si stauréve, l’ bate èstéve deure po lès cwêrs;
Il avancéve tot drwèt prèsse à rifter l’ victwêre;

Il apicîve Wellington, astoké aus bwès,
A l’ ouy si lunète, i rwêtéve bén au rcwèt

L’ mitan dèl bate, l’ tot è song balzinant wachisse
D’ cobroyâdjes, d’ cotrowâdjes èt l’ co vikant bouchnisse.

Tèvozé i louke au pus lon, l’ bwârd d’cit grande mèr,
I pinse î voye rèche Grouchy ! -  C’èstéve li Bluchèr !

L’ èspwêr kandje di costé èt l’ bate d’rade kandjî d’ âme,
L’ bwêrlant racrabouyâdje s’ a stindu è grande flame.

Lès canons inglès nos ont skètés è furlokes.
Dsus l’dagne èwou tryanîne nos drapias è lokes

Si staurîne lès fèls ûlemints dès mwârts k’on ègwadje.
On lûjant trau, d‘on riglatichant rodje di fwadje,
On trau èwou lès rèdjimints, tot come lès meurs,

Tchèyîne. N’s’î rîlèvîne pus lès stokasses, lès deurs !
Lès wôts mêr-tambors, pa padzo dès grandès pènes,

Muchîne leûs vîyès scèrnaches come lès totes dêrènes.
Margaye do diâle ! Munute di mwârt ! L’ ome s’a strindu.

Lès tchances di wangnî l’ bataye avîne rastrindu !
(…)

(A  l’ après d’ Torine Uguète. L’ imaudje s’ voléve po l’ Anûti)


